
Hangad ng DA-PhilRice ang “The Best 
para sa magsasaka”. Kaya naman, 
tuloy-tuloy ang pagseserbisyo simula 
pa noong 1985.

Mula sa pagpili ng binhi hanggang 
pagsisinop ng ani ay tinututukan 
namin. Pati paggamit ng makinarya at 
pagnenegosyo. 

Nawa ang pangarap na maunlad 
na komunidad ng magsasaka ay 
maisakatuparan kung saan patuloy na 
tumataas ang ani at kita. 

Sa pamamagitan nito, siguradong 
laging sapat at abot-kayang bilhin ang 
bigas para sa lahat.

MAHALAGA 
ANG IYONG 
OPINYON!

Maaaring manalo ng libreng e-load. I-scan ang QR code sa pabalat 
ng magasin gamit ang camera ng iyong cellphone na may internet. 
Sagutan ang survey. 

Maaaring  kopyahin at ipamahagi ng mga mambabasa ang mga nilalaman ng magasing 
ito, kilalanin lamang ang DA-PhilRice. Gayundin, hinihikayat ang sinuman na magpadala 
ng artikulo (600-800 na salita kalakip ang 4-5 larawan) at magmungkahi ng tema o mga 
istorya ng indibidwal o grupo na may kinalaman sa pagsasaka. Maaaring ipadala ang 
mga ito sa prri.mail@mail.philrice.gov.ph o philricenews@gmail.com; o sa THE EDITOR, 
DA-PhilRice Magasin, Development Communication Division, PhilRice, Maligaya, Science 
City of Muñoz, 3119 Nueva Ecija.

Isang taon na lang, 4 na dekada nang 
naglilingkod ang DA-PhilRice sa magsasakang 
Pilipino. Hangad nito ang masaganang 
pagsasaka upang maging sapat at abot-kayang 
bilhin ang bigas para sa lahat. 

Tuluy-tuloy ang mga pagpupunyagi nang 
tumaas ang produksyon ng binhi, palay, at 
bigas, masigurong sapat ang bigas, at tulungan 
ang mga magsasaka upang hindi madehado sa 
pandaigdigang kalakalan. 

Sa buong bansa, nakatayo ang walong sangay 
ng PhilRice: sa Nueva Ecija, Batac, Isabela, Los 
Baños, Bicol, Negros, Agusan, at Midsayap. 
Mayroon ding satellite stations sa Mindoro, 
Samar, Bukidnon, at Zamboanga. Estratehikong 
ipinusisyon ang mga ito  nang masigurong 
maseserbisyuhan ang mga magsasaka saan 
mang sulok ng bansa.

Sa isyu ng magasing ito, kilalanin ang ilang 
grupo ng magsasakang ginabayan ng PhilRice 
sa buong bansa. Alamin ang mga kwento 
ng mga nagtiwala sa PhilRice hanggang sa 
natamo nila ang kasaganahan sa pagsasaka.

Nariyan ang kwento ng taga Marcos, Ilocos 
Norte na sumubok gumamit ng MP seeder. Ang 
dating 1.7 toneladang ani, ngayon ay 4 tonelada 
na sa kanyang 3,500 metro kwadrado lamang 
na lupain. Mayroon ding taga Bayombong, 
Nueva Vizcaya na sumubok ng seed spreader. 
Kwento nila, matipid at mabilis itong gamitin; 
kaya naman bilib sila rito.  

Hindi rin magpapaiwan ang mga seed growers 
mula Banay-banay, Davao Oriental. Salaysay 
nila, pagsusumikap at masinsinang dedikasyon 
ang sikreto ng matagumpay na pangarap. 
Katuwang nito ang mga turo ng PhilRice sa 
pagpaparami ng binhing hybrid.

Pagnenegosyo naman ang ibibida ng mga taga 
Murcia, Negros Occidental. Bukod sa mataas 
na ani, hangad ng PhilRice na direktang ikonek 
ang mga magsasaka sa mga mamimili ng 
bigas nang maibenta ito sa mas kaaya-ayang 
presyo. 

Maging ang mga magsasaka mula sa Tiwi, 
Albay ay napaglingkuran na rin ng PhilRice. 
Paglalarawan nila na kung dati raw ay hindi 
napapansin, hindi napupuntahan, at hindi 
nakikitaan ng pag-asa ang kanilang palayang 
pinapasok ng tubig-alat, ay iba na raw ngayon. 
Salamat sa iba pang sangay ng gobyerno na 
tumulong upang umangat din ang kanilang ani 
at kita.

Diskarteng panlaban sa peste naman ang 
natutuhan ng mga taga Agusan del Sur. Nang 
makilala ang likas na panlaban sa pesteng          
rice black bug [Metarhizium], hindi na nga 
bumitiw ang mga magsasaka. Dati ay P200,000 
ang nagagastos sa 12 ektaryang palayan sa 
pagpuksa ng peste; ngayon pang-upa na lang 
sa magbobomba ang gastos dahil libre pang 
pinamimigay ang Metarhizium.

Kung dati naman ay nag-iisang magsasaka 
lang ang nagtiwalang gumamit ng 
teknolohiyang Alternate Wetting and Drying, 
ngayon ay nasa 5,293 katao na ang nakumbinsi 
ng NIA-12 at PhilRice Midsayap na mga taga 
North Cotabato. Ngayon, alam na nila na hindi 
kailangang pirming lubog sa tubig ang palayan. 
Hanggang may tubig pa sa observation well, 
panatag sila na hindi pa kapos sa tubig ang 
palayan kahit litaw na ang lupa.

Bukod sa mga tampok na teknolohiyang 
itinuturo ng PhilRice, mababasa rin ang mga 
natatanging nagawa at nakamit ng bawat 
PhilRice branch station.

Tara nang magbasa!

saan mang lupalop ng Pilipinas

MULA SA EDITOR



Sanhi ng mataas na upa sa 
paggawa at kakulangan sa 
tubig, nasa kalahating milyong 

Pinoy na magsasaka na ang 
sumusubok sa direct seeding na 
paraan ng pagtatanim.

Ganito rin ang pinagdaanan ni 
Florante Pedro, edad 50, mula 
Marcos, Ilocos Norte. Sinubukan 
niya ang manwal na paraan ng 
direct seeding (sabog-tanim). 
Sa pag-alala ni Mang Florante, 
bigo ang una niyang pagsubok. 
Bagama’t nakatipid sa gastos 
sa paglilipat-tanim, 32 sako 
(1.76t) lang ang inani niya sa 
kanyang 0.35 ektaryang palayan. 
Pagbabalik-tanaw niya, damo, 
pesteng brown plant hopper, 
payat na puno, at maikling uhay 
ng palay ang ilan sa mga naging 
kasawian niya sa manu-manong 
pagsasabog-tanim.

Direct seeding gamit ang 
MP seeder

Taong 2023 nang masubukan ni 
Mang Florante ang Multi-Purpose 
seeder (MP seeder). Mula sa 1.76 
tonelada lang na ani niya, ngayon 
4 tonelada na. Kaya naman, bilib 
talaga siya sa MP seeder.

“Bukod sa mataas na ani, 
nabawasan din ang gastos ko 
nang sinubukan ko ang MP 
seeder dahil dalawang tao na 
lang ang kailangang bayaran ng 
P350 kada araw. At dahil maliit 
lang ang lupain ko (3,500 metro 
kwadrado) ay natatapos sila sa 
loob ng 2 oras lang. Ang natitipid 
ko dahil dito ay nagagamit ko sa 
ibang pangangailangan ng aking 
pamilya,” paliwanag ni Florante.

Kahawig na karanasan din ang 
ibinahagi ng ka-barangay niyang 

si Filemon B. Agoto, 56, na umaani 
ng kulang 20 sako (1 tonelada) sa 
0.16 ektaryang lupang sakahan. 
Sa paggamit ng MP seeder, 
parehong NSIC Rc 480 ang 
binhi nina Florante at Filemon 
na nakitaan ng magandang ani, 
mahahabang butil, at resistensya 
laban sa ilang peste.

Diskarteng training at 
techno-demo

Nang mas marami pa ang 
mahikayat na subukan ang MP 
seeder, training at techno-demo 
ang naging diskarte ng PhilRice 
Batac.
 “Isinabay namin ang pagtuturo 
ng MP seeder sa tuwing may pa-
training ang Rice Competitiveness 
Enhancement Fund sa mga lokal 
na pamahalaan, local farmer-
technicians, at extensionists sa 

SA DIRECT SEEDING, PANALO!
CHRISTINE MAE A. NICOLAS

PhilRice Batac

Pinamalas ng isang laborer mula sa                               
DA-PhilRice Batac ang kahusayan sa 
wastong paggamit ng MP Seeder.

Ilocos Region,” salaysay ni Engr. 
John Mark Bumanglag, eksperto 
ng MP seeder sa PhilRice Batac.

Sa pagtatala ni Bumanglag, 
mahigit 30 magsasaka na 
ang nakasubok ng MP seeder 
simula 2017. Pagmamalaki niya, 
bagamat natapos na ang MP 
seeder project, magpahanggang 
ngayon ay marami pa rin ang 
magsasakang gustong gumamit 
nito.

“Mataas ang efficiency ng MP 
seeder. Mula sa 80-100kg/ha 
ay napababa sa 40-60kg/ha 
ang seeding rate, pantay-pantay 
ang pagkakatanim ng buto sa 
lupa, at nakokontrol ang lalim 
ng pagtatanim,” paliwanag ni 
Bumanglag kung bakit marami 
ang nais gumamit ng makinarya.

Dagdag pa niya, akma ang MP 
seeder sa makinaryang mayroon 
ang karamihan sa ating mga 
magsasaka—ang hand tractor— 
kung saan madaling ikabit ang 
MP seeder. 

Patunay ng tagumpay

“Ang resulta mula sa tanim na 
ginamitan ng MP seeder ang 
magpapatunay kung gaano 
kaganda ito. Mula nga nang 
makita ng kumpare ko ang 
aking palayan ay nahikayat 
siyang sumubok din,” pahayag ni 
Filemon.

Bukod sa magandang resulta, 
nakikiliti rin ang mga ibig 
sumubok sa MP seeder sa hindi 
komplikadong paggamit, salamat 
sa PhilRice Batac na nagtuturo at 
gumagabay sa kanila.  

Maliban sa tagumpay sa palay, 
wagi rin ang MP seeder sa 
pagtatanim ng mais at monggo.

“Nakapagtanim din ako ng mais 
gamit ang MP seeder,” ayon 
kay Florante. Inayos ko ito para 
magkaroon ng angkop na pagitan 
ang mga tudling, at natuwa ako 
nang makita ko na maganda at 
pantay-pantay ang tubo ng mais. 
Bukod pa r’yan ay nakatipid din 
ako,” dagdag pa niya.

Nasa P3,500 kada ektarya ang 
bayad sa pagtatanim ng mais; 
35 centavos ang singil sa bawat 
metro kwadrado na siyang 
binayaran ni Florante bukod sa 
pasahod niya sa operator ng 
makinarya.

Patuloy na progreso

“Hiling ko talaga na magkaroon 
ang barangay namin ng sariling 
MP seeder. Sana ay aprubahan 
ang resolusyon ng LGU dahil 
marami ang gustong makagamit 
mula nang nagkaroon ng resulta 
ang mga tanim na ginamitan nito 
at nalaman nilang mas makatitipid 
dito,” pagdidiin ni Florante.
Sa kasalukuyan, nakarating na 
sa Provincial Government ng 
Ilocos Norte ang tinig ng mga 

Florante Pedro at Filemon B. Agoto, kapwa MP seeder user sa Marcos, Ilocos Norte. 

1. Napatunayang maganda 
ang ani kahit sa hindi kaaya-
ayang panahon gamit ang 
Multi-Purpose seeder sa 
barayting NSIC Rc 480 sa 
sahod-ulan.

2. Napatunayang tipid sa 
gasolina at konsumo sa 
tubig nang 50-60% ang 
paggamit ng Solar-Powered 
Irrigation ng DA-RFO I.

3. Natuklasan na ang Low-
cost Bamboo-bin Dryer 
ay nakapagtutuyo ng 
palay nang tama at sapat. 
Tumutulong din itong 
pataasin ang porsyento ng 
milling at headrice recoveries 
ng bigas at pababain ang 
gastusin sa pagpapatuyo.

(Ilan sa mga natatanging 
nagawa ng estasyon)

magsasakang taga-Marcos. 
Maliban dito, nakabili na rin ng MP 
seeder ang Batac LGU noong 2023 
na nagamit na rin sa pagtatanim 
ng monggo. Isang katunayan ito na  
magpapatuloy ang progreso kung 
maganda ang naunang resulta 
nito. ◘



Mabilis, matipid, at mas madaling gamitin 
sa direct seeding. Ganito kung ilarawan 
ni Reynaldo L. Cabato, 61 anyos, mula 

Bonfal West, Bayombong, Nueva Vizcaya ang seed 
spreader. 

Mabilis

Taong 2022 nang sinimulan ang pagpapalaganap 
ng seed spreader, sa pangunguna ni Engr. Eugene 
E. Agudong ng PhilRice Isabela. Ang seed spreader 
ay isang motorized knapsack sprayer na kayang 
magtanim ng binhi at magpataba. “Kayang tamnan 
gamit ang seed spreader ang tatlong ektaryang 
palayan sa loob lamang ng isang araw. Bukod sa 
mabilis, ang makinang ito ay magaan at madaling 
gamitin,” dagdag pa ni Agudong.

Matipid at madaling gamitin

Isang pangunahing dahilan kung bakit nahihikayat 
ang mga magsasaka sa paggamit ng seed spreader 
ay ang napapababang seeding rate at ang madaling 
pagsasaayos sakaling masira ang makina dahil 
may mabibiling piyesa sa tabi-tabi lamang.  

Ayon kay Wilfredo B. Crisostomo, 64, pangulo ng 
Municipal Agriculture and Fisheries Council (MAFC) 
ng Bayombong, pantay-pantay ang latag ng mga 

JUDEA B. BALLAGAN

IS BETTER

PhilRice Isabela

Frederico L. Martinez ng Villanueva Dam 
Irrigators’ Association, farmer-cooperator na 
gumagamit ng seed spreader.

binhi sa paggamit ng seed spreader. Kung dati ay           
100-120kg bawat ektarya ang naitatanim, ngayon                
ay 40-80kg na lang!

Kwento naman ni Frederico Martinez, opisyal na 
operator ng Bonfal West, eksakto ang kontrol sa 
paglabas ng mga binhi kaya matipid.

“Malaking tulong ito sa amin lalo na’t napapababa ang 
gastos. Dati ay tatlong tao ang kailangan kong upahan, 
ngayon isa na lang at mabilis pa, kumpara noong 
naglilipat-tanim pa ako. Kung susumahin, nasa P15,000 
ang natitipid ko sa pagtatanim,” dagdag pa ni Cabato.

Ayon naman kay Crisostomo, ang dagdag na kita ay 
sagot sa mga pangangailangan ng mga apo. Humaba 
rin ang oras nya para sa kanyang pamilya. Dahil 
mas mabilis na ang trabaho, naging kampante ang 
kanyang isip at nagkaroon ng mas maraming oras para 
maglingkod sa bayan (MAFC).

Napansin din nila na mas matibay ang mga puno ng 
palay na ginamitan ng seed spreader kumpara sa 
manu-manong pagsasabog-tanim. Mas malalim ang 
baon ng binhi sa spreader kung kaya mabulas ang palay 
at mahaba ang uhay.

Maningning na hinaharap

Bunga ng positibong epekto, naglaan ang lokal na 
gobyerno ng 10 seed spreader na ipinamahagi sa iba’t 
ibang barangay ng Bayombong. Sa ngayon mas marami 
nang nagtatamasa ng benepisyo nitong makinarya, sa 
loob at labas ng Bayombong. 

Paalala naman ni Agudong ay panatilihin ang 
komunikasyon sa mga partner LGUs at mga magsasaka 
nang masigurong masuportahan ang mga programang 
makatutulong sa pagpaparami ng bigas sa bansa. ◘ 

Mas maraming magsasaka ang 
sumusubok ng mga makinang pang- 
direct seeding na nagpapababa ng 
gastos

1.

Drum seeder sa Kalinga:                           
178 ektarya
Seed spreader sa Quirino:                              
58 ektarya

Umaapaw na produksyon ng    
registered seeds (RS)

Nakapagbenta ang PhilRice Isabela 
ng RS sa iba pang kooperatiba 
ng seed growers na maagang 
nagtatanim at ilang magsasaka 
mula sa Cordillera.

Nakamit ng NSIC Rc 480 ang 
pinakamataas na ani (9.12t/ha)

Ayon sa datos ng NSIC, nasa       
4.4t/ha lamang ang pinakamataas 
na kayang anihin ng Rc 480 na 
ginagamit sa palayang pinapasok 
ng tubig-alat. 

Nakaneto ng P142,445 bawat 
ektarya sa paggamit ng certified 
seeds.

2.

3.

PhilRice Isabela

(Ilan sa mga natatanging nagawa ng estasyon)

Eugene E. Agudong at Christian S. Domingo, ilan sa mga 
nagpakilala at nagturong gumamit ng seed spreader sa mga 
farmer-cooperators ng Bayombong.

Para sa mga kasapi ng iba’t-ibang Irrigators’ Association sa 
Bayombong na nakasubok ng bagong teknolohiya, patuloy nilang 
tatangkilikin at gagamitin ang seed spreader para sa mas pinadali 
at pinabilis na pagsasaka. 

Yo
bh

el
 L

ou
is

se
 P

. B
el

tra
n

Yo
bh

el
 L

ou
is

se
 P

. B
el

tra
n



Pagsusumikap at masinsinang dedikasyon: 
bunyag na lihim ng anumang matagumpay 
na pangarap. Ngunit gaano man kasidhi 

ang kagustuhang magwagi, kailangan pa rin ng 
matibay na pundasyon at haligi ng ninanais na 
panalo.

Isa sa mga matagumpay na kooperatiba na 
umaani ng binhing hybrid rice ang  Davao 
Oriental Seed Producers Cooperative 
(DOSEPCO) sa Banay-banay. Mula sa 50 
ektaryang taniman, 350 ektarya na ngayon 
ang kanilang inaanihan ng binhing hybrid. Sa 
DOSEPCO galing ang mahigit isang milyong 
kilong binhing hybrid kada taon.

Kakambal ng tagumpay, hindi pa rin nalimot ng 
DOSEPCO ang naging pundasyon ng kanilang 
kahusayan sa pagpaparami ng hybrid rice na 
libreng ipinagkaloob ng PhilRice Los Baños at 

iba pang estasyon. Isa ang DOSEPCO sa mga 
unang nakinabang sa programang Hybrid Rice 
Commercialization.

Libreng pagsasanay, konsultasyon, at on-site 
monitoring ang mga tulong na ipinagkaloob sa 
DOSEPCO.

Ang simula

Para kay Balbino A. Alingalan, 72, kasalukuyang 
Chairperson ng DOSEPCO, maselan ang 
pagtatanim ng hybrid parent seeds at kritikal 
ang flowering synchronization kahit sa mga 
beterano ng inbred seed growers. 

Noong nagsisimula pa lamang, bukod sa libreng 
pagsasanay ay binibili ng PhilRice ang lahat ng 
aning binhi ng DOSEPCO kaya naman mas lalo 
silang nawili. 

JOSHUA P. MENDOZA

SALO-SALO SA

PhilRice Los Baños

Si chairperson Balbino A. Alingalan, kasama ang kanilang 2 pundar na mechanical dryer: 5 galing sa 
PHilMech, 3 binili sa DOST, at 2 mula sa DA National Rice Program. Bukod sa hybrid, nagpaparami 
rin ang DOSEPCO ng inbred certified seeds.

Kwento naman ni Bernadeth D. Gentiles, vice-
chair ng DOSEPCO, bukod sa libre ang mga 
parentals, malaking tulong na hindi sila binigla 
ng PhilRice sa pagtanggal ng mga subsidiya. 
Mula sa 100%, naging 50% muna ang kanilang 
naibenta sa PhilRice. Dahil dito, natuto ang 
kooperatiba na maghanap ng ibang suki sa 
binhing hybrid. 

Mga 20 taon makalipas ang hybrid rice 
commercialization, nakangiting ibinahagi 
ng kooperatiba ang mga pagbabago sa 
kanilang buhay. Napag-aral ni Gentiles ang 
kanyang tatlong anak ng abogasya, finance, at 
accountancy sa magandang unibersidad.

May mga nakapagpatayo ng bahay, nakabili ng 
high-tech appliances, at kung dati ay bisikleta 
lang ang pinapadyak, nakapagpundar na rin ang 
mga ito ng sasakyan.

Sa kasalukuyan, ang kooperatiba ay may 2 
mechanical dryer, 9 na unit ng seed cleaner, 
warehouse ng mga binhi naka-aircon, 5 moisture 
meter, isang rice mill, at tatlong forklift.

Sanga-sangang tagumpay

Bukod sa DOSEPCO, tanyag din sa pagbibinhi ng 
hybrid ang Seeds to Rice Cooperative (S2R) sa 
Davao Oriental na nabuo noong 2011.

“Living testament sa aming tagumpay ay ang 
aming naipatayong two-storey building na 
opisina,” sambit ni Henry A. Lim, 74, Chairperson 
ng S2R. Pagmamalaki niya, halos 360,000 kilong 
binhing hybrid ang sinusuplay sa DA Central at 
sa Rehiyon 7, 8, 10, 11, at 12. ◘

Suporta para sa kabataan1.

Isinulong ang pagiging “Riceponsable” sa 200 
estudyante mula sa Maynila sa nakalipas na 
21st Ceremonial Harvesting.

Ibinahagi sa 400 estudyante ng Los Baños 
Bayog Senior High School  at Padre Garcia 
Integrated National High School sa Batangas 
ang mga karerang pang-agrikultura.

Rice Technology and Innovations Promotion 
(RiceTIP) sa probinsya ng Quezon

2.

Nagsagawa ng mga techno-demo farms 
tungkol sa teknolohiya sa pagpapataba gaya 
ng Minus-One-Element Technique, Leaf Color 
Chart, at Rice Crop Manager sa mga bayan 
ng Sariaya, General Nakar, Tiaong, Candelaria, 
Infanta, at Mauban. 

Mula 5.6 ay umakyat sa 7.5t/ha ang ani sa 
Sariaya, General Nakar, at Tiaong. Tumaas nang 
2t/ha ang ani sa techno-demo site sa Infanta 
mula sa pinag-umpisahang antas ng ani. 

Sa 246 magsasakang nasanay, 111 ang 
nakapanayam at 42 ang naitalang gumagamit 
ng teknolohiya sa pamamahala ng sustansya.

Hybrid rice production3.

2019 - Kahit kapos sa tubig, umani pa rin ng 
5-8.5 t/ha ang mga taga Buenavista, Quezon 
gamit ang Mestiso 20.

2020 - Nahikayat ang mga magsasaka sa 
pagtatanim ng hybrid dahil sa 7t/ha ani nito.

2021 - Nasimulan ang hybrid seed production. 
Mga 100kg/ha lamang ang ani ngunit 
napatunayan ang potensiyal ng F1 seed 
production sa lugar.

2022 - Pormal na nailunsad ang produksiyon 
ng 2-line F1 hybrid. May mga pagsasanay 
patungkol sa seed production at seed 
certification. 

Kada taon,  isang milyong kilong hybrid seeds ang 
inaani ng DOSEPCO.

(Ilan sa mga natatanging nagawa ng estasyon)

PINALAKAS NA 
MAGSASAKA

Sa paggamit ng certified seeds at 
tamang pangangalaga sa palayan, may 
10% dagdag ani o katumbas ng 10 
sako sa bawat 100 sakong ani.

Sapat na sa isang ektarya ang 40kg 
kung lipat-tanim at 40-60kg kung direct 
seeding. Nakatipid na sa binhi, hindi pa 
nagsisiksikan at nag-aagawan sa 
pagkain ang palay.

Siguraduhing patag ang lupa nang 
mapadali ang pamamahala sa tubig, 
abono, peste, at makina; sabay-sabay 
mag-uuhay ang palay at pantay ang 
paghinog ng mga butil. Kung 
lubak-lubak ang lupa, mga 5 sako ang 
bawas sa ani sa bawat 100 sako.

Sundin ang tamang dami, uri, at panahon 
ng pag-aabono. Ikalat ang dayami sa 
palayan bilang dagdag pataba.

Iwasan ang bulagsak o di-maingat na 
paggamit ng pestisidyo. Bukod sa dagdag 
gastos, nakasisira sa kalikasan at 
ikamamatay ito ng mga kaibigang 
organismo sa palayan. May 800 species 
ng kaibigang insekto na nabubuhay sa 
palayan. Kung hindi sila papatayin, kaya 
nilang talunin ang mga pesteng insekto 
kahit walang pestisidyo.

Sa paggamit ng makinarya, bababa nang 
P3.00 bawat kilo ang gastos sa 
produksiyon; maisasalba pa ang 5 sakong 
kaltas sa bawat 100 sakong ani, kung 
puro manu-mano ang paggawa.

Mahigit 15 tao ang kailangan sa 
manu-manong pagtatanim sa isang 
ektarya; 2 tao lang ang kailangan kung 
gagamit ng mechanical transplanter.

Palakasin ang sistema at makinarya sa 
pagsisinop ng ani nang mapanatili ang 
mataas na kalidad ng palay. Magiging 
mabigas din ang palay kapag pinagiling at 
mas matagal na maiimbak ◘

Sa pamumuno ni DA Secretary Francisco Tiu 
Laurel Jr., ikinasa ang mga estratehiyang 
magpapataas ng ani at kita ng magsasaka 
habang pinabababa ang gastusin sa 
produksiyon. Sa pamamagitan nito, matitiyak 
ang ligtas at sapat na pagkain para sa lahat.

Sa Bagong Pilipinas, ang bawat Pilipino ay 
masaya at panatag.

1 Mekanisasyon at modernong 
pagsasaka. Bukod sa sipag at 
tiyaga, kailangan ding maging 
madiskarte sa pagbubukid.

Palawakin ang paggamit ng 
market access digitalization para 
sa mas mabilis at murang 
pakikipag-ugnayan sa mamimili, 
at mas malawak na market reach.

2

Ikonek ang mga magsasaka sa 
mga institutional buyers, rice 
wholesalers/retailers, at 
cooperative outlets nang 
mabenta ang kanilang produkto 
sa mas magandang presyo.

3

Mga diskarteng isusulong sa pagpapalayan: 

:

ARDIAN M. DOLERA

Rice Business Innovations System     
(RiceBIS) Program

Taong 2017 nang magsimula ang RiceBIS. Layunin 
nito na pataasin ang ani ng mga magsasaka 
habang pinabababa ang gastusin at turuan sila 
sa pagnenegosyo ng kanilang produkto. Sa bisa 
ng RiceBIS, tumaas ang ani nang 16% o 16 sako 
bawat 100 sako at napababa ang gastos nang 
15%. Kung P50,000 bawat ektarya ang dating 
puhunan ay naging P42,500 na lang.

Itinuro rin ng RiceBIS sa mga magsasaka ang 
kahalagahan ng pagiging organisadong grupo 
kaya mas nabenta nila ang kanilang produkto sa 
mas magandang presyo. Sa tulong ng programa, 
ang mga RiceBIS communities ay nagkalakas-
loob sa pagnenegosyo at paggawa ng sarili nilang 
produkto tulad ng milled rice, pigmented rice, at 
brown rice. May sumabak din sa pagpapa-upa ng 
mga makinaryang pambukid at gumawa ng mga 
produktong hango sa bigas.

Sa patnubay ng RiceBIS program, naitatag ang 23  
rice-based farming communities sa buong bansa 
na may 214 clusters at 125 na organisasyon ng 
mga magsasaka. 

Patuloy ang RiceBIS na umaagapay sa mga 
organisadong magsasaka upang palaguin ang 
kanilang kita mula sa pagbebenta ng produkto 
direkta sa intitusyonal na mamimili. Tinatayang 
tataas nang 50% ang kita ng RiceBIS clusters sa 
tulong ng pagpapaganda sa kalidad at integridad 
ng kanilang mga produkto, at pagbebenta nito 
direkta sa merkado.

Scaling Rice Development Initiatives in 
Central Luzon (SRDI in CL)

Sa ilalim ng SRDI in CL, mapaplano, maiaayon, at 
mababalanse ang paglalagay ng mga proyekto at 
iba pang ayuda kung saan ito mas kinakailangan. 
Mayroon nang nakolektang mga datos at 
impormasyon mula January 2021 hanggang June 
2023, at nakatala ang update nito sa  
https://ricelytics.philrice.gov.ph/rdims/Rdims_
Main/region/3.
Ito ay umaarangkada sa ilalim ng Branch 
Development Initiatives upang magbigay ng 
direksyon sa mga nagpapasimuno sa pag-unlad at 
hasain ang kaalaman ng mga magsasaka.
Kabilang din ang pagsasanay ng mga magsasaka 
patungkol sa pamamahala ng peste at sustansiya 
sa tulong ng mga local government unit (LGU) 
ng Central Luzon. Ginagabayan din ng SRDI ang 
mga LGU sa pagpapalalim ng kanilang kakayahan 
at kumpyansa sa sarili sa pagtuturo sa mga 
magsasaka.
Napag-alaman ng SRDI na farmers graduation at 
pamimigay ng training materials ang mga pinaka-
epektibong estratehiya sa pag-enganyo sa mga 
magsasaka na mag-attend ng training. Sa ganitong 
paraan, inaasahan ang mas mataas na adoption 
rate sa teknolohiya ng mga magsasanay.

Technology Demonstration and               
Learning Farms (TDLF)

Ipinamumudmod ang mga barayti ng palay batay 
sa kanilang kaakmaan sa tukoy na lugar. Maaari 
itong pang-nasyonal o rehiyonal na gamit. Sa 
kalaunan, nagbabago ang kanilang katangian sa 
partikular na pook.

Sa pamamagitan ng TDLF, napatunayan na ang 
NSIC Rc 506 na unang inirekomenda lamang 
para sa Visayas regions ay angkop din sa Luzon. 
Samantala, ang Rc 508 ay maganda ring itanim 
sa Visayas; hindi lang sa Luzon. Ang Rc 534 na 
para lang sa saline-prone areas ay natuklasan 
ding magandang itanim sa may patubig.

Sa ngayon, natulungan din ng TDLF ang mga 
magsasaka sa pagsasanay patungkol sa formal 
seed system upang dumami pa ang mga 
seed producers sa bansa. Nagabayan sila sa 
tamang pamamahala ng sustansiya at peste. 
Nakatanggap ang ilang grupo ng four-wheel 
tractor, combine harvester, at iba pa sa tulong ng 
RCEF Mechanization Program.

Bukod sa CES, isinasagawa na rin ang TDLF sa 
lahat ng branch stations ng PhilRice. ◘

Hindi napapansin, hindi napupuntahan, at 
hindi nakikitaan ng pag-asa. Ilan lamang 
ito sa karaniwang karanasan ng mga 

magsasaka sa Tiwi, Albay na pinapasok ng tubig-
alat ang mga palayan.  

“Dati, hindi kami napapansin dito dahil nasa 
tabing-dagat kami. Kadalasan ay bagsak talaga 
ang tanim namin na para bang walang pag-asa 
na nakikita sa aming palayan,” pabuntong-
hininga ni Sunday S. Combo, 51.

Sa lugar na tuluy-tuloy ang daloy ng tubig sa 
maghapon, hindi madali ang pagtatanim ng 
palay. Karaniwang nasa 70 sako [3.5t] lang 
ang ani ni Sunday sa kanyang isa’t kalahating 
ektaryang sakahan. 

Integrated Crop Management (ICM) 
para sa tubig-alat

Taong 2022 nang dumating ang DA-PhilRice 
Bicol sa Tiwi, kung saan ipinakilala ang mga 
teknolohiyang angkop sa mga bukid na may 
tubig-alat. Layunin nitong maisaayos ang  
pagtatanim nila ng palay.

Ayon kay Marie Antoinette R. Orbase, project 
leader sa PhilRice Bicol, nabuo ng DA-BAR 
ang package of technologies sa Camarines 
Sur kung saan nagkaroon ng eksperimento sa 
angkop na barayti, pamamahala ng sustansiya, 
at paraan ng pagtatanim para sa tubig-alat. 
Ibinase naman sa PalayCheck System ang 
ibang management area ng pagsasaka.

“Mas napadali talaga ang pagsasaka simula 
noong malaman at matutuhan namin ang ICM. 
Angkop ang mga itinuturo sa amin at nakita 
namin ang malaking pagbabago sa buhay 
pagsasaka kahit papaano,” saad ni Sunday.  

Sa pagtanggap ng mga serbisyo galing sa 
gobyerno at sa pagsunod sa mga itinuturo, ang 
dating 70 sakong ani ni Sunday ay 110  sako 
[5.5t/ha] na. 

SERBISYO
HANGGANG

YOBHEL LOUISSE P. BELTRAN

PhilRice Bicol

Sunday S. Combo ng Tiwi, Albay

Bukod sa training, nagsilbing gabay din ni 
Sunday ang babasahing PalayCheck System 
upang mapahusay ang pagpapalayan. Gabay 
nya ito patungkol sa pagpili ng binhi hanggang 
sa pagsisinop ng ani.

Pagbabago at pag-unlad

Sa tulong ng municipal agriculture offices ng 
Canaman, Camarines Sur at Tiwi, at iba pang 
partner agencies ng PhilRice Bicol, unti-unting 
naaabot ng kaalaman at serbisyo ang mga 
magsasaka.

Balik kay Sunday: hindi lamang kaalaman ang 
inihatid ng DA-PhilRice Bicol sa pamamagitan 
ng proyekto ng ICM kundi ito rin ay nagsilbing 
inspirasyon at oportunidad para sa kanilang 
mga magsasaka.

“Dahil dito sa proyektong ICM, yung dati kong 
fishpond na nalugi noon ay nabuksan ko na. 
Bukod pa rito, kasalakuyan ko nang ipinapaayos 
ang pinyahan ko. Kaya isang malaking 
pasasalamat sa PhilRice Bicol dahil napansin 
nila ang aming kakayahan na mapabangon 
muli ang aming pagsasaka at maiahon sa hirap 
ang aming pamilya,” buong galak na sinabi ni 
Sunday. 

“Malaki talaga ang naitulong ng ICM sa lugar 
naming malawak ang bahagi ng tubig-alat. 
Marami akong natutuhan sa pagpapalayan. 
Hindi lamang ito para sa akin, nakikinabang din 
ang aking mga kasamahan,” pahayag ni Frankie 
E. Bolocon, 33 anyos, mula Canaman. ◘

Mananatiling gabay ang PalayCheck para kina Sunday S. Combo 
at mga kasama niya.  Ito ang nag-ahon sa kanilang pamumuhay at 
nagbukas ng maraming oportunidad para sa kanilang pagsasaka. Frankie E. Bolocon ng Canaman, Camarines Sur

2. Pagpapalaganap ng Malusog Rice

Nagpamahagi ng 1,560 kilong Malusog Rice sa 
Ligao City Nutritional Care Package Program; 800 
kilo sa Food for Work Program.

Naipakilala sa higit 3,000 katao ang Malusog Rice 
sa Cam Sur/Norte, Albay, Sorsogon, Masbate, 
Catanduanes, Northern Samar, Samar, at Leyte sa 
pamamagitan ng briefings, feedings, distribution, 
promotional activities, market tests, atbp. 

1. Scaling Integrated Crop Management for Saline 
Environment

Napataas nang 1.38t/ha ang ani ng mga palayang 
tubig-alat sa Tiwi, Albay nitong 2023.

Nasakop na rin ng proyekto ang Canaman, 
Camarines Sur at Sta. Magdalena, Sorsogon para sa 
taong 2024.

Katandem ang MAO-Canaman at  DAR-Camarines 
Sur sa pagpapalaganap ng mga teknolohiyang 
angkop sa tubig-alat na pagpapalayan.

(Ilan sa mga natatanging nagawa ng estasyon)

Bukod sa pagpapataas ng aning palay at pagpapababa 
ng gastos, habol din ng PhilRice na pataasin ang kita 
ng magsasaka. Paano? Itinuturo rin sa kanila ang 

diskarteng pagnenegosyo.

Taong 2017 nang nagsimula ang PhilRice Negros na 
magturo ng pagnenegosyo sa ilalim ng programang Rice 
Business Innovations System (RiceBIS). Ulat ni Anileen P. 
Pajarillo, RiceBIS focal ng Negros, tinuruan nila ang mga 
magsasaka sa production at organizational management. 
“Sa pamamagitan nito, napalakas natin ang produksyon 
nila pati kapasidad nila sa pagnenegosyo. Tinulungan 
din natin sila na makabuo ng kanilang kooperatiba,” 
pagpapatuloy ni Pajarillo.

Sa kalaunan, naitatag ang RiceBIS Negros Agrarian 
Reform Cooperative (RiceBISNARCo) sa Murcia, Negros 
Occidental.

Mga patotoo

Panatag sa pagsasaka si Mang Larry V. Luceño, 
52, kasapi ng RiceBISNARCo, nang aming 
makapanayam.   

“Hindi na ako nababahala kung saan ako magtitinda ng 
palay, mababa din kasi ang bentahan sa trader. Ngayon, 
direkta nang kinukuha ng kooperatiba ang ani na mas 
mataas nang P1/kg ang presyo,” pagsasambulat ni 
Luceño.

“Dahil sa siguradong market at dagdag na trabaho, 
lumago ang netong kita ko nang  P1,200 kada buwan. 
Ito ang nagtaguyod upang mapag-aral ang anim kong 
anak. Ngayon yung isa ay nagtatrabaho na,” pahayag ni 
Merlinda J. Bentinganan, 55 anyos.

PAGSASAKA
MINARD F. PAGADUAN

PhilRice Negros

“Hangga’t may koop, hindi kami magugutom,” 
pananampalataya ni Mang Larry.

Ipinagmamalaking produkto ng RiceBISNARCo.

Umaasa si Aling Lea Ginete na ang negosyo 
sa pagbibigas ng kooperatiba ay mag-iiwan ng 
legasiya sa kanyang pamilya at komunidad.

Taong 2018 naman nang makatanggap ng brown 
rice processing machine ang RiceBISNARCo mula sa 
PHilMech. Pinoproseso ng makinang ito ang kahit na 
anong uri ng palay. Tinatawag itong pinawa o unpolished 
rice, binalatan lamang o tinanggalan ng ipa ang palay. 
Ang brown rice ay masustansyang kainin dahil ang darak 
na bumabalot nito ay siksik sa protina, fiber, vitamins, 
minerals, at antioxidants.

Ayon kay Aling Lea S. Ginete, 52, binibili din ng 
kooperatiba ang ani nyang red at black rice na nagsimula 
lamang sa 5kg na binhi. Ngayon ay nakapagbabahagi na 
sya sa mga kapwa miyembro ng binhi, at kung ibebenta 
ay nagkakahalaga ng P1,500 kada 40kg.

“Binebenta namin ang pinawa maging brown, red, o black 
rice man ito sa halagang P65-75 kada kilo. ‘Di hamak na 
mas mataas ang presyo kaysa sa well-milled na bigas,” 
dagdag ni Ginete. 

Patuloy naman na tumutulong ang PhilRice Negros sa 
kooperatiba upang  makapagbenta sa mga institutional 
buyers. 

RiceBIS 2.0

Nitong ikalawang yugto ng RiceBIS, tinututukan naman ng 
PhilRice Negros ang pagpapakilala ng mga produkto ng 
magsasaka sa mga negosyanteng bultuhan ang pagbili.

Nagsimula na ring makapagbenta ang RiceBIS-San 
Carlos City ng well-milled rice sa Merzci, tanyag na 
pasalubong center at nagsusuplay ng iron-fortified rice sa 
DepEd. Binebenta naman ng RiceBISNARCo ang pinawa 
sa LandBank, PhilRice, DAR, LGU, at maging sa mga 
miyembro. Sumasali rin ang kooperatiba sa mga trade 
fairs. 

Mula sa P77,000 na pangunahing puhunan noong 2018, 
umaabot na sa higit P900,000 ang kanilang kabuuang 
kita.

“Pinatatatag naman natin ngayon ang market presence 
kasama na rin ang kapasidad sa pagnenegosyo ng mga 
RiceBIS cooperatives,” pahayag ni Pajarillo.

Payo naman nina Mang Larry, Aling Merlita, at Aling Lea 
na dapat ay may pagkakaisa, at negosyante dapat kung 
mag-isip ang mga magsasaka. Sa ganitong paraan, mas 
kikinang ang pag-asa at tatambok ang kanilang kita. 
Dibidendo, savings, mauutangan, siguradong merkado 
ng produkto, at dagdag kita—yan ang mga benepisyo ng 
miyembro ng kanilang kooperatiba. ◘

RiceBIS1.

Nakatulong sa pagbuo ng dalawang 
kooperatiba na may 70 miyembro. 
 - RiceBISNARCo
 - RiceBIS San Carlos
Pinalakas ang production at 
organizational management ng 
dalawang nasabing kooperatiba.
Napataas ang kita ng mga magsasaka 
nang 10-20%.

RCEF2.
Nakapagbahagi ng 3.1M sako na 
libreng dekalidad na binhi sa higit 260k 
na magsasaka simula noong 2020 DS 
sa Western Visayas at Central Visayas.
Napababa ang seeding rate ng mga 
magsasaka sa loob ng tatlong taong 
trabaho ng RCEF mula sa 107-149kg/
ha (2019) ay naging 87-88kg/ha  
(2020 -2022) para sa Western Visayas, 
at 57-58kg/ha (2019) na naging                   
51-52kg/ha (2020-2022) para sa 
Central Visayas.
Napataas ang ani ng mga magsasaka 
sa Western at Central Visayas. Mula sa 
2.31-2.89t/ha (2019) ay naging 3.37-
3.77t/ha para sa Western Visayas at 
3.2-3.4t/ha para Central Visayas para 
sa dry at wet season (2020-2023).

Hybrid parent3.

Nagpaparami ng Sterile-line 
foundation seeds (Mestiso 20) na 
siyang ginagamit para sa produksiyon 
ng binhing pantanim ng hybrid 
na gagamitin sa komersiyal na 
produksiyon. Nakapagtala ang PhilRice 
Negros ng 100% seed class efficiency 
o taas ng purity base sa NSQCS seed 
analysis results. Umani ng 1.8 tons 
noong 2023 na nagkakahalaga ng 
P750/kg. 

PhilRice Negros

(Ilan sa mga natatanging nagawa ng estasyon)

Gaano man kasagana ang ani kung 
sumisirit din pataas ang gastos ay                           
bale-wala rin. Ang “ending” payat pa rin 

ang kita ng magsasaka.

Kaya naman, laking pasasalamat ni Alfred 
A. Himang, 66, tubong Agusan del Sur nang 
makatipid siya ng P200,000 sa pagtatanim sa 
kanyang 12—ektaryang palayan.

Salamat sa Metarhizium at Trichoderma, mga 
pormulasyong panlaban sa peste at sakit sa 
palayan mula sa PhilRice Agusan, na pinararami 
ng Caraga Regional Crop Protection Center (RCPC). 

Maliit pero matinik na amag

Naging masalimuot na problema sa Caraga 
Region ang rice black bug o RBB. Ang RBB ay 
namemeste sa halos buong yugto ng paglaki 
ng palay lalo na sa pag-uuhay hanggang sa 
paghihinog ng butil. Ang resulta, nagiging 
pipis at kakaunti ang butil sa bawat uhay na 
siyang dahilan ng pagbagsak ng ani. Kung ‘di 
maaagapan, aabot sa 23 sako sa bawat 100 
sako ang maaaring mabawas sa ani. 

Mabuti na lamang at nadiskubre ang Metarhizium, 
mikrobyong amag na ginagamit sa pagsugpo ng 
RBB. 

“Maganda talaga ang Metarhizium dahil ito ay 
isang uri ng fungus na pumapasok sa sistema 
ng pesteng insekto at binabalot ito ng kanyang 
spores na makahahawa rin sa iba pang peste.  
Dahil din dito, nagkakaroon na ng masisilungan 
ang mga berdeng amag sa palayan na maaaring 
kalaban ng mga dadapong peste,” saad ni Belen 
Mejia-Tabudlong, eksperto mula sa PhilRice 
Agusan. 

Hinahaluan lamang ng isang pakete ng berdeng 
amag ang isang tangke ng tubig. Ang berdeng 
amag ay ihihiwalay muna sa kinakapitan nitong 
durog na mais at tsaka ihahalo sa tubig na may 
kaunting detergent (sabon) na nagsisilbing 
pampadikit o pangtunaw ng amag. Mahalaga ang 
proseso na ito upang maiwasan ang pagbabara sa 
sprayer at masiguradong kakapit ang fungus sa 
pananim at pesteng insekto.

Bukod sa Metarhizium, nabuo na rin ng PhilRice 
Agusan ang mainam na panlaban sa impeksyon 
ng palay, ang Trichoderma. 

SA PALAYAN
ROCEL DYAN C. SILVA

PhilRice Agusan

Pagpaparami ng trichoderma, metarhizium, at iba pang 
biocon agents.

Itim na atangyang pinatay at nababalot ng 
mikrobyong amag o metarhizium.

“Ang Trichoderma ang siyang umaatake sa 
masasamang organismo sa pamamagitan 
ng pagpulupot ng kanilang galamay. 
Naipagtatanggol din ng Trichoderma ang 
palayan laban sa mga mapaminsalang 
organismo sa lupa na nagdudulot ng sakit. 
Pinasisigla rin nito ang maayos na paglaki 
at pagsipsip ng sustansya ng mga pananim. 
Nakalulutas na ng problema, makakalikasan 
pa,” dagdag ni Tabudlong.

Patotoo

Subok na ni Mang Alfred ang Trichoderma 
at Metarhizium. Pamalit na nya ito sa mga 
kemikal na pamatay-peste. Ito ay libre nyang 
natatanggap mula sa RCPC kaya tanging upa 
na lang sa mag-iisprey ang gastos nya. Sa 
laki ng kanyang natitipid, may nagagamit pa 
siyang pera para sa pagmamanukan at iba 
pang gastusin ng pamilya.  

“Malaki talaga ang naitulong sa akin ng mga 
‘kaibigang amag’ na ito.  Lumaki ang savings 
ko.  Nung umatake ang bacterial leaf blight 
sa aming lugar, nakaligtas ang palayan ko. 
Kaya naman, instant celebrity ako sa mga 
katabi kong palayan. Ngayon nagre-request na 
rin sila ng trichoderma sa RCPC,” masayang 
ibinida ni Alfred. 

Kung noon ay umaani lamang si Mang Alfred 
ng 60 tonelada sa kanyang 12 ektaryang 
hasyenda, ngayon ay pumapalo na ito sa 80.4 
na tonelada. Dahil pinalitan nya ang kemikal 
na pestisidyo ng berdeng amag, naging mas 
maka-kalikasan na sya, mayroon pa syang 
P7,000-P10,000 na tipid sa bawat ektarya.

Pasulong

Plano ng PhilRice Agusan na gawing pulbos ang 
anyo ng amag upang mas madaling magamit ng 
mga magsasaka.    

Ang paglikha ng estasyon ng mga makabagong 
teknolohiya ay makatutulong magpababa 
ng gastos ng mga magsasaka nang hindi 
makukumpormiso ang kalidad ng ani at 
magpalago ng kanilang kita. Kung kaya’t 
patuloy ang estasyon na nanghihikayat ng mga 
magsasaka na magtiwala at huwag matakot sa 
mga inobasyon at makabagong teknolohiya. ◘

Mabisang kombinasyon ng pataba sa 
lupang nabaha (Kayang umani ng 5-7t/
ektarya, tag-ulan o tag-araw man.)

1.

Option 1: 60kg N, 25kg P, 35kg K

Option 2: 53kg N, 7kg P, 37kg K

Azolla bilang berdeng pataba2.

Nagsisilbing dagdag nitroheno sa lupa

Maaaring ihalo sa lupa nang may kasamang 
inorganic fertilizer.

Ang 30-40 kilo ng azolla ay katumbas ng 1.5 
kilong nitroheno.

Lemna Water Quality Indicator3.

Ginagamit ang Lemna o duckweeds 
bilang indikasyon ng kalidad ng tubig. Sa 
pamamagitan nito, natutukoy agad kung 
ang tubig ay may sangkap na makasasama 
sa kalusugan o maaaring maging sanhi ng 
pinsala. Ito ay matipid sa gastos at oras na 
paraan ng pagsusuri ng tubig.

Pag-isprey ng berdeng amag na inihalo sa tubig at 
kaunting sabon sa palayan ni Mang Alfred.

(Ilan sa mga natatanging nagawa ng estasyon)

Taong 2009 nang ilunsad 
ng PhilRice Midsayap ang 
paggamit ng observation 

well sa palayan. Noon, isang 
magsasaka lang ang nangahas na 
sumubok. Ngayon, 5,293 na ang 
patuloy na gumagamit nito mula 
sa magkakaibang asosasyon. 

Ang paglalagay ng observation 
well sa palayan ay bahagi ng 
alternate wetting and drying (AWD) 
technology. Ang AWD ay proseso 
ng kontroladong pagpapatubig 
upang makatipid at makaiwas sa 
pagwawaldas nito nang dumami 
pa ang sakahang mapapatubigan. 
Kinukondisyon nito ang lupa para 
sa mas maaliwalas na paghaba ng 
mga ugat at balanseng sustansiya 
ng lupa. 

Ang observation well na gawa 
sa biyas ng kawayan o PVC pipe 
ay ginagamit upang  makita  
agad ng mga magsasaka kung 
kailangan na bang magpatubig. 
Hanggang may tubig pa ang 
loob ng observation well ay hindi 
pa kailangan ang irigasyon. Ang 
kawayan o PVC ay may habang 
25 sentimetro na may mga maliliit 
na butas paikot. Binabaon 15 
sentimetro kung tag-araw, at 20 
sentimetro kung tag-ulan mula sa 
ibabaw ng lupa.

Kwentong tagumpay

Observation well ang nagsilbing 
gabay ni Roger C. Celeste, 50,  at 
iba pa nitong mga kasama sa 
Bagontapay New Barbaza Buayan 
Lepaga Irrigators’ Association o 
BNBL sa tamang pamamahala ng 
tubig sa kanilang palayan. 

Waging naipakilala ng PhilRice 
Midsayap ang AWD sa M’lang/
Malasila River Irrigation System 
(MMRIS) sa North/South Cotabato, 
pati Sultan Kudarat. Ayon kay 
Ommal H. Abdulkadil ng naturang 
estasyon, mabilis nilang naipakilala 
at tinangkilik ng mga farmer 
cooperators ang AWD sa tulong ng 
National Irrigation Administration 
12 (NIA-12). Hangad ng dalawang 
ahensya na magamit nang maayos 
ang patubig sa mga palayan.

Aminado si Abdulkadil na hindi 
tinangkilik ang AWD sa ibang 
lugar dahil umano sa saradong 
kaisipan ng mga magsasaka. 
Bukod-tangi ang MMRIS na 
patuloy na umampon sa AWD na 
talaga namang nakahikayat sa 
iba pang mga magsasaka. Ito ay 
sa pangunguna ni Flora Mae D. 
Respicio, dating Division Manager 
A ng Sultan Kudarat. 

WAGI SA

MARIEL M. ESPINOZA

PhilRice Midsayap

Arnel F. Ortega, pangulo ng  Sitio Bag-o 
Irrigators’ Association sa Sultan Kudarat.

Observation well sa palayan bilang angkla 
ng AWD. 

“Nagsagawa kami ng Farmers’ 
Field Days bago umani ang mga 
gumamit ng observation well 
upang masaksihan ng ibang mga 
asosasyon at farmer-cooperators 
ang kagandahan ng teknolohiya. 
Bukod pa rito, nagkaroon din kami 
ng patimpalak na may kaukulang 
papremyo para sa mga  ‘Best 
Demonstration Farm’ noong wet 
season,” pag-alala ni Manager 
Respicio. 

Umaapaw na kaalaman

Sa patuloy na tambalang DA-
PhilRice Midsayap at NIA-12, 
nakilala na rin ng mga taga-Sultan 
Kudarat ang AWD.

Kwento ni Arnel F. Ortega, 56, 
pangulo ng Sitio Bag-o Irrigators’ 
Association sa Sultan Kudarat, 
noong gumagamit na siya ng 
observation well ay napagtanto 
at napagkumpara niya ang 
resulta ng dating nakagawian sa 
pamamaraan ngayon.

“Noong flooded palagi ang palayan 
ko, hindi gaanong nagsusuwi ang 
palay at madali pang matumba 
ng hangin. At kapag nagsasabog 
ako ng abono, konting pag-ulan 
lang ay inaanod na ang abono ko 
kaya nasasayang lang. Pero noong 
gumamit na ako ng AWD, doon ko 
nalaman na mali pala na palaging 
lubog sa tubig ang palayan,” 
paliwanag ni Mang Arnel.

Kung dati kada ektarya ay 
inaabot lang ng 4.8 tonelada ang 
ani ni Mang Arnel, ngayon ay 
sumampa na sa 7.5 ton. Malaki 
ang pasasalamat niya sa PhilRice 
Midsayap at NIA.

Ibinahagi rin ni Nelson D. Aguilar, 
79, ang kasalukuyang pangulo ng 
Quipolot IA at  Tacurong North 
Federation of IAs ang kaniyang 
karanasan sa paggamit ng AWD. 
Nang mabasa ni Mang Nelson ang 
patungkol sa teknolohiya sa lathala 
ng PhilRice, ito ang nag-udyok 
sa kanya na makibahagi sa mga 
gawaing AWD.

Kagaya ni Mang Arnel, napansin 
din ni Mang Nelson ang pagtaas 
ng kaniyang ani pagkatapos 
gumamit ng observation well. 

“Ang palay pala ay hindi submarino 
na kailangan palaging lubog 
sa tubig. Napatunayan ko iyan 
sa paggamit ng AWD. Yung ani 
ko noon na 4.3 tonelada kada 
ektarya ngayon umabot na ng 
5.6 tonelada,” patutsada ni Mang 
Nelson. 

“Sadyang malaking bagay ang 
kooperasyon ng NIA at PhilRice 
sa malawakang pagpapakilala ng 
AWD,” saad ni Abdulkadil. Dagdag 
pa niya na dahil dito, sila na ang 
nilalapitan ng mga asosasyon ng 
magsasaka na magsagawa ng 
techno-demo sa kanilang lugar. ◘

Dry direct seeding (Panggas 
practice) technology

1.

Napatunayang kayang umani ng 
hanggang 7.5t bawat ektarya,  
tag-araw o tag-ulan man. 
Nabawasan din ang gastusin sa 
bukid; mas episyente ang paraan 
ng pagpapatubig.

Fungal entomopathogens as 
Rice endophytes

2.

Bagong inobasyon at 
napapanahon na teknolohiya 
para sa ‘di matantiyang pagdami 
ng mga peste sanhi ng pabagu-
bagong panahon. Makatutulong 
ito para mapalakas ang 
resistensya ng palay laban sa 
mga peste sa bukid gamit ang 
kaibigang amag.

Forewarning of white stemborer 
and rice black bug based on long-
term/historical data:

3.

Dahil sa advance advisories 
na ibinabahagi sa NIA-LIBRIS 
at Irrigators’ Association, mas 
napipili ang pest management 
options na akma sa pagsagupa 
sa mga peste sa mga susunod 
na taniman. Matatag na ang 
tambalan ng PhilRice Midsayap, 
NIA-LIBRIS, at Irrigators’ 
Associations. 

Roger C. Celeste, miyembro ng BNBL, matagumpay na 
gumagamit ng AWD.

AF Ortega at Nelson D. Aguilar (kanan), pangulo ng Quipolot at 
Tacurong North Federation of IAs: mga nagbahagi ng matagumpay 
na karanasan sa AWD.

(Ilan sa mga natatanging 
nagawa ng estasyon)

